
[bookmark: _GoBack]«Հայաստանի Հանրապետության կառավարության 2011 թվականի մայիսի 5-ի թիվ 670-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագիծը ընդունումը պայմանավորված է Կառավարության 2021 թվականի մայիսի 19-ի թիվ 723-Լ որոշման հավելվածով հաստատված՝ «Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառման» անխափան իրացումն ապահովելու նպատակով։
Միջոցառման գործընկեր բանկերը իրենց միջոցների հաշվին հետվճար տրամադրելու համար, որպես միջոցառման մասնակցության պայման և միջոցառման անխափան իրացման գործիք, առաջարկում են յուրաքանչյուր ամսվա համար իրենց քարտապաններին վճարվող կենսաթոշակների ու նպաստների գումարը փոխանցել առնվազն 15 օրացուցային օր շուտ։
1.1. Կարգավորման հարաբերությունների ներկա վիճակը և առկա խնդիրները
ՀՀ կառավարության 2011 թվականի մայիսի 5-ի թիվ 670-Ն որոշմամբ սահմանված իրավակարգավորումների համաձայն՝ անկանխիկ եղանակով վճարվող կենսաթոշակների գումարները Միասնական սոցիալական ծառայության կողմից փոխանցվում են համապատասխան առևտրային բանկերին յուրաքանչյուր ամիս՝ այդ ամսվա կենսաթոշակները վճարելու համար։
Կառավարության 2021 թվականի մայիսի 19-ի թիվ 723-Լ որոշման հավելվածով հաստատված՝ «Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառման» (այսուհետ՝ Միջոցառում) շրջանակներում համագործակցող թվով 3 առևտրային բանկերի համար իրենց կողմից վճարման ենթակա հետվճարները առաջացնում են լրացուցիչ էական ֆինանսական ծախս, ինչը բանկերի համար դժվարություններ է ստեղծում միջոցառմամբ սահմանված հետվճարները սահմանված չափով և ժամկետներում վճարելու համար։
1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է համապատասխան լրացում կատարել Կառավարության 2011 թվականի մայիսի 5-ի թիվ 670-Ն որոշման մեջ։

2. Կարգավորման առարկան
Նախագծով առաջարկվում է Կառավարության 2011 թվականի մայիսի 5-ի թիվ 670-Ն որոշման հավելվածում կատարել լրացում, համաձայն որի միջոցառման շրջանակներում համագործակցող բանկերի կողմից տվյալ ամսվա համար վճարվող կենսաթոշակների գումարները Միասնական սոցիալական ծառայության կողմից կարող են փոխանցվել նախորդ ամսվա ընթացքում կանխավճարի տեսքով, որի չափի հաշվարկման համար հիմք է ընդունվում կենսաթոշակը վճարելու ամսվան նախորդող ամսվա 1-ի դրությամբ ֆինասավորման հայտ-պահանջագրում նշված գումարը:

3. Իրավական ակտի կիրառման դեպքում ակնկալվող արդյունքը
Նախագիծն ընդունվելու դեպքում կապահովվի Միջոցառման շրջանակներում համագործակցող բանկերի կողմից իրենց միջոցներից վճարվող հետվճարների՝ Միջոցառմամբ սահմանված չափով և ժամկետներում վճարումը շահառուներին։

4. Կապը ռազմավարական փաստաթղթերի հետ
«Հայաստանի Հանրապետության կառավարության 2011 թվականի մայիսի 5-ի թիվ 670-Ն որոշման մեջ լրացում կատարելու մասին» ՀՀ կառավարության որոշման նախագիծը բխում է Կառավարության 2021 թվականի մայիսի 19-ի թիվ 723-Լ որոշման հիմնավորումներում ներկայացված ռազմավարական նպատակների պատշաճ իրականացումից։

5. Տեղեկանք 
«Հայաստանի Հանրապետության կառավարության 2011 թվականի մայիսի 5-ի թիվ 670-Ն որոշման մեջ լրացում կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։


